“Туган җирем, мәктәбем, һөнәри эшчәнлегем” 

Мин, Насыйрова Әлфия Хамис кызы, Лаеш муниципаль районы Муниципаль бюджет гомуми белем учреждениесе “Татар Янтыгы төп гомуми белем мәктәбе”нең татар теле  һәм әдәбияты укытучысы.
Туган ягым,туган авылым, 

Мин-синең газиз балаң. 

Саф сулы чишмәләреңнән 

Җаныма сихәт алам. 

Сусавымны басар кебек 

Туган як чишмәләре. 

Җилләрнең дә иң назлысы 

Шул яктан искәннәре.

Җилләр булып очып килим 

Газиз туган ягыма, 

Җәйләремә кайтыйм әле, 

Кышларыма-языма. 

Кадерледән дә кадерле 

Туган үскән ил генә. 

Чит – ят җирләр күп булса да, 

Туган җирем бер генә
Әйе, туган җир һәркем өчен дә кадерле һәм якын. Минем өчен дә Тәтеш районы Алабирде авылы бик кадерле, чөнки монда минем кендек каным тамган, беренче тапкыр дөньяга аваз салганмын, тәпиләп киткәнмен…
Балачак, мәктәп еллары, яшьлек елларым ямьле Апас ягында үтте. Туган авылым ничек кадерле булса, балачаклы, яшьлегем узган гүзәл табигатьле Апас ягы да минем өчен бик кадерле.
Сагындым мин гүзәл Апасымны, 
Сагындым мин моңсу каеннарны-
Алар көтә минем кайтасымны... 
1985 нче елны мине дәртле, моңлы, нурлы Казан каршы алды! Беренче номерлы Казан  педагогия училищесы. Монда мин башлангыч сыйныф укытучысы белгечлеге алдым.
 Һөнәри эшчәнлегемне 1988 нче елны Лаеш районы Татар Янтыгы  урта гомуми белем мәктәбендә башлангыч сыйныф укытучысы булып башлап җибәрдем. 

Тынгысыз, эзләнүчән күңелем, югары белемгә омтылыш Казан дәүләт педагогия университетының татар теле бүлегенә илтте. 
 “Укытучы булсагыз, шәкертләрне кагыйдә буенча тәрбия итегез, холыкларны гүзәлләндерегез, хәлләренә яраклы гыйлемнәрне өйрәтегез, гомерләрен әрәм итмәгез, шәкертләр өчен җаваплы булачак кешеләрнең иң беренче дәрәҗәдә булганнары – мөгаллимнәр белән мөдәррисләр икәнлекне онытмагыз!”

Әйе, мең кат хаклы күренекле педагог Риза Фәхреддин. 

Укытучы хезмәтенең никадәр авыр, җаваплы, шул ук вакытта серле, мавыктыргыч икәнлегенә мин эшли башлагач тагын бер кат инандым. Әгәр дә синдә бала җанлылык һәм гыйлемлелек, тәрбиялелек һәм фидакарьлек, намуслылык һәм киң күңеллелек кебек сыйфатлар булмаса, белем йортыннан ерак тор.
Бүгенге көндә мин “Татар теле һәм әдәбияты дәресләрендә укучыларга белем бирүдә мәгълүмати – коммуникатив технологияне куллану” дигән методик тема өстендә эшлим. 
Педагогик эшчәнлегемдә алдынгылар рәтендә барырга тырышам. Яңа педагогик технологияләрне өйрәнәм. Коммуникатив технология, иҗади үсеш  технологиясе, информацион технология,  проблемалы укыту технологиясе,  уен технологиясе эшемдә актив кулланыла торган технологияләр.

Уку – укыту өлкәсендә минем үз принципларым, үз кагыйдәләрем бар:

1. “Мин фикерлим, димәк, мин яшим» принцибына нигезләнәм. Бу принцип нигезендә укучылар мөстәкыйль фикер йөртергә, эшләргә өйрәнәләр.
2. «Әйдәгез, бәхәсләшик». Башкалар фикерен ихтирам итү һәм үз хатаңны тану –  укучыларның танып-белү сәләтен үстерүче, рухи байлыкларын арттыручы чара булып торырга тиеш,  дип уйлыйм. 
3. «Үз-үзеңне таныт» принцибына нигезләнеп, мин укучыларның нинди дә булса өлкәгә караган сәләтен, талантын ачыкларга тырышам, чөнки һәр бала шәхес.
4. «Мин һәрчак сезнең белән» принцибын кулланам, чөнки  укытучы бала күңелен аңлый белергә, аңа вакытында ярдәм итә белергә дә тиеш.
5. «Чама белү» принцибы. Бөтен  нәрсәдә дә чама белү бик мөһим. Шуңа күрә дәресләремдә яңа технологияләр белән бер рәттән, традицион технологияләрне дә онытмыйча бәйләп үткәрәм.
Семинарлар, ачык дәресләр, мастер класслар,  сыйныфтан тыш чаралар уздырып, мин һөнәри эшчәнлегем белән тәҗрибә уртаклашам
Укучыларымның фән олимпиадаларында, төрле бәйге – конкурсларында җиңүе – минем һөнәри табышларым.
Ә һөнәри табышларымның педагогик формуласы - 5Я= фәнне ярату + тормышны ярату + матурлыкны ярату + хезмәтне ярату + Ватанны ярату.

Мин – укытучы! Бу минем һөнәрем генә түгел, бу - мин сайлаган язмыш та. 

Мин бәхетле булыр идем, әгәр
Ярата һәм яраттыра алсам,
Гүзәллеккә сокландыра алсам,
Олы җанлы булып кала алсам.
Мин бәхетле булыр идем, әгәр
Чын дус була алсам сезнең кебек.
Якты йөзем, күңел матурлыгым
Кешеләргә булса хуш килерлек.
Мин бәхетле булыр идем, әгәр
Белгәнемне шулай бирә алсам,
Шәкертләрем өчен һәрвакытта
Матур үрнәк булып кала алсам.

